
				এই পাতাটির মুদ্রণ সংশোধন করা প্রয়োজন। 
বলিয়া ইহার নাম বারাণসী। সৰ্ব্বপাপ বারণ করে বলিয়া “বরণা” এবং সৰ্ব্বপাপ নাশ করে বলিয়া “নাশী”। নাশী পরে “অসি” হইয়াছে। বারাণসী বৈদিক কাল হইতে হিন্দুর সৰ্বশ্রেষ্ঠ তীর্থ ও বেদ বেদাঙ্গাদি বিদ্যানুশীলনের পীঠস্থান বলিয়া গণ্য হইয়া আসিতেছে। রামায়ণ ও মহাভারতে কাশীরাজগণের ভূরি ভূরি উল্লেখ আছে। বৌদ্ধযুগে এখানে হিন্দুপ্রাধান্য লুপ্ত হয়। সাৰ্দ্ধ দুই সহস্ৰ বৎসর পূৰ্ব্বে বুদ্ধদেব কাশীতে পদার্পণ করেন। তিনি এখানে প্রাচীন ঋষিপত্তন বা মৃগদাব, বর্তমান সারনাথে ধৰ্ম্মচক্ৰ প্ৰবৰ্ত্তন করেন। তৎকালে বহুস্থান হইতে বৌদ্ধগণ আসিয়া কাশীবাস করিতে থাকেন এবং স্থানীয় সহস্ৰ সহস্ৰ লোককে বৌদ্ধধৰ্ম্মে দীক্ষিত করেন। পরিশেষে কাশীরাজ যশোরথ সপরিবারে ও সবান্ধবে বৌদ্ধধৰ্ম্ম গ্ৰহণ করিলে “হিন্দুর যজ্ঞভূমি অহিংসার কেন্দ্ৰভূমিতে পরিণত হয়”। খৃঃ পূর্ব ৪র্থ শতাব্দীতে সম্রাট চন্দ্রগুপ্তের অভু্যদয়ে কাশী পাটলিপুত্রের অধীন হইলে এখানে বৌদ্ধপ্রাধান্য সুপ্রতিষ্ঠিত হয়। চন্দ্রগুপ্তের পৌত্র পিয়দাসী (প্রিয়দর্শী) ঋষিপত্তনে অসংখ্য স্তুপ ও স্মারক স্তম্ভাদি রক্ষা করেন। এই সময় ও তাহার পরবর্তীকালেও বহু বাঙ্গালী-বৌদ্ধ কাশীতে প্ৰবাস স্থাপন করেন। কাশীখণ্ড এবং বঙ্গের জাতীয় ইতিহাস গ্ৰন্থ হইতে জানা যায় বৌদ্ধরাজ রিপুঞ্জয়ের পর হিন্দুভূপতি সমঞ্জস কাশীর সিংহাসন অধিকার করেন এবং পুনরায় হিন্দুকীৰ্ত্তির সূত্রপাত করেন। অতঃপর খৃষ্টীয় ৪র্থ শতাব্দীর প্রবল প্ৰতাপ পরমবৈষ্ণব গুপ্তসম্রােটদিগের রাজত্বকালে বৌদ্ধকীৰ্ত্তি লোপ পাইয়া হিন্দুধৰ্ম্মের পুনঃপ্রতিষ্ঠা হয়। কারণ, ইহার শত বৎসর পরে চীন পরিব্রাজক ফাহিয়ান কাশীতে আসিয়া বৌদ্ধকীৰ্ত্তির ধ্বংসচিহ্ন দর্শন করিয়াছিলেন। ইহার দুই শতাব্দী পরে পরিব্রাজক হু এনথ সাঙ বারাণসীতে হিন্দুধন্মেরই প্রভাব দর্শন করিয়া যান। তঁহার ভ্রমণকাহিনীতে আছে বারাণসীতে বহু ধনী মহাজনের বাস। এই সুদৃশ্য নগরী "তীক্ষাংষ্ট্রাগ্র লৌহ-কবাট-তোরণযুক্ত প্রাসাদমালায়” সজ্জিত। প্রজাসাধারণ শাস্ত্রানুরাগী এবং দুই একজন ব্যতীত প্রায় সকলেই বৌদ্ধধৰ্ম্মে অবিশ্বাসী। এই চীন পরিব্রাজক এখানে সহস্ৰাধিক হিন্দুমন্দির এবং এক শত ফুট উচ্চ তাম্রময় শিবমূৰ্ত্তি * দৰ্শন করিয়াছিলেন। পরে স্থানীয় বৌদ্ধকীৰ্ত্তির ধ্বংসাবশেষের উপর হিন্দুবিগ্রহ ও মন্দিরাদি প্রতিষ্ঠিত হইতে থাকে এবং বারাণসী ক্রমে শিবলিঙ্গ ও Beal. Buddie Record of the watern world vol. ii. p. 45.

